
O montagna de carne! o bestia rara

     Finchè la mosca al naso no te salta!

     L'antichità mai de stramboti avara

     Gà ben rason se tanto la te esalta,

     Se in Plinio, pien de buzzere s'impara

     Che in pudicizia a un cavalier de Malta

     Ti tol la man, che luna e sol ti adori,

     E ti te scondi el zorno che ti sbori.

Ne torto gà quei popoli zuconi

     Che tien per un articolo de fede

     Che dopo morte i rè nei to cogioni

     Spiritualmente i pianti la so sede,

     E soto de superbi padiglioni

     Dover de religion d'acordo i crede

     El tratarte coi guanti, e in vasche d'oro

     Darghe ai to nasi acquatico ristoro.

L'apostrofe quà tronco, e tiro dreto

     Per dirve che per tuto el carneval

     Più docile d'un can, de un'agneleto

     L'Elefante no à fato nissun mal,

     Tanto col so paron ligà d'afeto

     Che de farse licar da l'anemal

     No gaveva riguardo quel guardian

     Che mastegava un slaparo italian.

Ma nel dì che fra i sbari e l'alegria

     De suditi fedeli come nù

     De la quarta mugier in compagnia

     El nostro bon Francesco xè vegnù

     Per dar una lumada e netar via

     Tuto quel che fà torto a la virtù

     (Sudito de nissun) vardè che caso!

     L'Elefante in casoto à storto el naso.

